
miġjuba mill-Ingliż għall-Malti minn T. Cassar
Talba tal-Bidu

Imqaddsa Marija, Omm tiegħi, int kont l-ewwel waħda li realment għixt it-Triq tas-Salib. Int ħassejt kull weġgħa u kull umiljazzjoni. Int la bżajt u lanqas tajt kas taż-żuffjett tal-folla. Għajnejk kienu msammra fuq Ġesù u t-tbatija li kien għaddej minnha. Hu dak is-sigriet tal-qawwa tal-għaġeb li wrejt? Dik qalbek kollha mħabba kif felħet għal dak it-toqol u l-piż kollu? Hekk kif kont tarah jogħtor u jaqa’ quddiemek, kont tkun xejn ittorturata bit-tifkiriet tal-imgħoddi, it-twelid tiegħu, il-ħajja moħbija tiegħu u l-ministeru tiegħu?

Int li kont tant tixtieq li kulħadd iħobbu, x’uġigħ ta’ qalb kbir kien għalik tara daqstant jobogħduh – b’mibegħda ta’ qilla mxajtna! Żommli idi u mexxini matul din it-Triq tas-Salib. Nebbaħni b’dawk ir-riflessjonijiet li jġagħluni nirrealizza kemm tassew hu jħobbni. Dawwalni biex kull stazzjon narah mil-lenti tal-ħajja tiegħi ta’ kuljum, kif ukoll biex nagħti kas tal-ħtiġijiet tal-proxxmu f’din it-Triq tat-Tbatija.

Aqlagħli l-grazzja li nifhem dan il-misteru, l-għerf u l-imħabba divina, hekk kif nimxi minn xena għall-oħra. Agħmel li għad-dehra tan-niket u l-miżerja tiegħu, qalbi tkun minfuda bħal dik tiegħek. Agħmel ukoll li nagħmel proponiment sod li qatt ma noffendih iktar. Xi prezz ħallas biex jiftaħli l-bieb tal-ġenna u biex jimlieli ’l ruħi bl-istess spirtu tiegħu! Omm ħelwa tiegħi, ejja nimxu din it-triq flimkien, u agħmel li l-imħabba fqajra tiegħi tagħtik xi ftit faraġ.

Ammen.
I

L-Ewwel Stazzjon

Ġesù kkundannat għall-mewt

Ġesù tiegħi, id-dinja għadha l-istess, tara fiex se tikkundannak. Tibqa’ tistaqsik int min int biex tistenna minnha dak kollu li titlobha tagħmel. Id-dinja tkompli bla ma tieqaf tistaqsik: “Jekk inti l-Iben ta’ Alla, għaliex tippermetti li d-dinja tinsab fl-istat li hi? Għaliex inti daqshekk sieket?”.
Minkejja li l-arroganza tad-dinja tirrabjani, ikolli nammetti illi bejni u bejn ruħi, fil-fond ta’ qalbi, jien ukoll ikolli dawn il-mistoqsijiet. Inħossni ninfixel u skomda quddiem l-umiltà tiegħek. Il-forza li wrejt quddiem Pilatu hekk kif xrobt qatigħ mill-qawwa tal-Missier tagħtini t-tweġiba għall-mistoqsija tiegħi: ir-Rieda tal-Missier. Il-Missier jippermetti ħafna tbatija f’ħajti, imma dan dejjem ikun għall-ġid tiegħi. Mhux li kien jien ukoll nibqa’ siekta quddiem il-ġudizzju li tagħti d-dinja – li nżomm soda fil-fidi meta kollox ikun jidher mitluf, li nibqa’ kalma meta niġi akkużata inġustament, li nkun meħlusa mit-tirannija ta’ dak ir-rispett li nfittex mingħand ħaddieħor, li nkun lesta li nagħmel ir-Rieda tal-Missier, diffiċli kemm ikun diffiċli.

Ġesù Sieket, agħtina lkoll il-grazzji li neħtieġu biex ma naqgħux għar-ridikulaġni tad-dinja. Agħti lill-foqra l-qawwa biex ma jċedux quddiem il-faqar materjali tagħhom, imma li jkunu konxji tad-dinjità tagħhom bħala wlied Alla. Agħmel li aħna qatt ma mmilu għall-marda qerrieda li nigglorifikaw il-ħwejjeġ tad-dinja, imma li nkunu aktar lesti niċċaħħdu mill-ħwejjeġ kollha tagħha, milli nitilfu l-ħbiberija tiegħek. Ġesù tiegħi, minkejja li kuljum niġu akkużati li aħna boloh, ħa tkun id-dehra tiegħek tad-dinjità siekta wieqaf quddiem l-inġustizzja mostruża li tagħmlilna l-qalb biex nimxu warajk.
Ammen.

II

It-Tieni Stazzjon
Ġesù jerfa’ s-Salib
Mulej Ġesù, kif qatt jista’ jkun hemm xi bniedem li jkollu l-istonku jgħabbik dik ir-refgħa tqila fuq ġismek imbiċċer u kollu dmija? Ma’ kull ċaqliqa tas-salib, ix-xewk ta’ madwar rasek kien iżjed jinfed ’il ġewwa. Kif żammejt il-mibegħda milli tbejjet f’qalbek? Kif dik l-inġustizzja kollha ma ħarbtitlekx il-paċi ta’ ġo fik? Ir-Rieda tal-Missier kienet iebsa miegħek; għaliex jien għandi nilmenta meta r-Rieda tal-Missier tkun iebsa miegħi? 
Nara l-inġustizzja u din tiskuraġġini, u meta nagħmel pjanijiet biex intaffiha u dawn jisfaw fix-xejn, naħbat naqta’ qalbi. Meta nara ’l dawk imsallba fil-faqar li kulma jmur iktar ibatu u s-slaleb jiżdidulhom, qalbi tingħafas. Ma jirnexxilix nara d-dinjità fis-salib li jinġarr bl-imħabba. Nippreferi li ma jkollix salib.

Bir-raġunar tad-dinja jien nifhimha li t-tbatija, bħall-ikel, għandha tkun imqassma l-istess lil kulħadd. Imma kemm hu qarrieqi dan il-ħsieb, għażiż Mulej, għax bħalma ħadd ma jeħtieġ l-istess ammont ta’ ikel materjali, hekk ukoll ħadd ma jeħtieġ l-istess kejl ta’ ikel spiritwali. Mhux din hi t-tifsira tas-salib f’ħajti: ikel spiritwali skont ma neħtieġ?
Ammen.
III

It-Tielet Stazzjon
Ġesù jaqa’ għall-ewwel darba
Ġesù tiegħi, jidhirli li int bħala Alla stajt iġġorr is-salib mingħajr ma togħtor u taqa’ taħtu, imma mhux hekk ġara. Int waqajt taħt it-toqol tas-salib, biex turini li tifhimni meta jien naqa’. Tgħid hi s-suppervja li ġġagħalni rrid nibbrilla anki fit-tbatija? Int ma stħajtx taqa’ – jiġifieri tammetti t-toqol tas-salib. Minħabba s-suppervja tiegħi, fid-dinja hemm dawk li ma nittollerahomx, għax nistenna li kulħadd għandu jiflaħ salibu; madankollu jien stess dgħajfa. Nistħi nammetti l-falliment meta ma jirnexxilix f’xi ħaġa.
Jekk il-Missier jippermettili l-fallimenti f’ħajti bħalma ppermetta lilek li taqa’, hekk jien għandi nagħraf li minn dak il-falliment joħroġ il-ġid, xi ħaġa li b’moħħi ma nasal qatt biex nifhem. Ma rridx nagħti kas in-nies li għajnejhom jaqgħu fuq il-waqgħat tiegħi. Imma rrid li ntawwal idi biex nilħaq dik l-id inviżibbli u nixrob minn dik il-qawwa inviżibbli li dejjem tkun maġenbi.
Ġesù Dgħajjef, għin lil dawk li jagħmlu ħilithom kollha biex jippruvaw jagħmlu t-tajjeb, imma li n-natura tagħhom kontinwament ma tħallihomx jimxu dritti u weqfin matul it-triq dejqa tal-ħajja. Għollilhom rashom ’il fuq biex jaraw il-glorja li għad trid tiġi u mhux joqogħdu jaraw il-miżerja tal-preżent.
Imħabbtek lejja tatek il-qawwa li tqum minn dik il-waqgħa. Itfa’ ħarstek fuq dawk kollha li d-dinja tqishom bħala li mhuma tajbin għal xejn, agħtihom il-kuraġġ biex iktar iħabblu rashom kif se jidhru quddiemek milli quddiem dawk ta’ madwarhom.
Ammen.
IV
Ir-Raba’ Stazzjon
Ġesù jiltaqa’ ma’ Ommu l-imnikkta
Ġesù tiegħi, kien ta’ dulur kbir għalik, int u tirrealizza kemm it-tbatijiet tiegħek ikkawżaw niket lil Marija. Bħala l-Feddej, inti ridtha taqsam miegħek fit-tbatija għall-fidwa tal-umanità. Xħin għajnejkom iltaqgħu f’dawk il-mumenti ta’ sofferenza li m’hemmx kliem biex tfisser, x’kien li takom il-kuraġġ tkomplu għaddejjin mingħajr l-iċken serħan – mingħajr rabja quddiem dik l-inġustizzja kollha?
Donnok xtaqt issofri kull tbatija possibbli biex tagħtini eżempju kif għandi nsofri meta nkun għaddejja mit-tbatija. X’umiljazzjoni ħassejt meta Ommok ratek f’dak l-istat li jġiblek ħasra – dgħajjef, bla difiża, mitluq għall-ħniena ta’ nies midinba – il-qdusija esposta għall-ħażen fil-waħx kollu tiegħu!
F’dik il-laqgħa qasira, kull mument li għadda kien qisu xejn, eternità? Meta nara daqshekk tbatija fid-dinja, kultant naħbat naqta’ qalbi. Hemm element ta’ telqa fit-talb tiegħi, għax bħala bniedem ngħid: “Għalkemm ħa nitlob, imma x’ġid jista’ jagħmel talbi? Il-morda jkomplu jimirdu iżjed u dawk li m’għandhomx ikel biżżejjed imutu bil-ġuħ”. Qiegħda nġib quddiem għajnejja dik il-ħarsa bejnek u bejn Marija – il-ħarsa li tgħid: “Ejjew nagħtu din il-miżerja ta’ tbatija lill-Missier għas-salvazzjoni tal-erwieħ. Il-qawwa tal-Missier tieħu l-uġigħ u l-qtigħ ta’ qalb tagħna u ġġedded lill-erwieħ, issalvahom għall-ħajja ġdida, ħajja ta’ tgawdija eterna u ta’ ferħ etern. Hekk hu s-siwi ta’ din it-tbatija kollha li tissarraf f’ġid”. Lill-morda agħtihom il-perseveranza ħalli jkunu jistgħu jġorru s-salib tagħhom ta’ qtigħ il-qalb u ta’ agunija bi mħabba u b’rassenjazzjoni għas-salvazzjoni tal-erwieħ.
Ammen.
V

Il-Ħames Stazzjon
Xmun jgħin lil Ġesù jerfa’ s-Salib

Ġesù tiegħi, it-turmentaturi tiegħek qabbdu lil wieħed Xmun minn Ċirene biex jgħinek terfa’ s-salib tiegħek. B’moħħi ma nasalx biex nifhem l-umiltà tiegħek. Il-qawwa tiegħek għandha l-kapaċità li żżomm l-univers kollu kemm hu, u minkejja dan, inti tippermetti li wieħed mill-ħlejjaq tiegħek jgħinek iġġorr is-salib. Nimmaġina li Xmun, kontra qalbu, ħa sehem miegħek f’dik ir-regħxa. M’għaddilux minn moħħu li dawk kollha li kienu qed jarawh u jibbujjawlu, kollha kienu se jintesew, imma li ismu kien ser jitniżżel fl-istorja u fl-eternità bħala dak li għen lil Alla tiegħu meta kien fil-bżonn. Tgħid lili l-istess jiġrili, għażiż Ġesù, li, meta nerfa’ salibi kontra qalbi bħalma għamel Xmun, xorta waħda jiswieli ta’ ġid għal ruħi? 
Jekk insammar għajnejja fuqek u noqgħod nara kemm sofrejt, inqawwi qalbi biex nerfa’ salibi b’iktar ħila. Lil dawk li jbatu mill-preġudizzji, kont qed tipprova tgħidilhom biex jagħmlu l-kuraġġ? Xmun kien is-simbolu ta’ dawk kollha li hemm min jobgħodhom minħabba r-razza, kulur jew it-twemmin tagħhom? 
Xmun kien stagħġeb, hekk kif refa’ dak it-toqol kollu tal-għuda fuq spallejh, għaliex kien magħżul proprju hu, biex iġorr dak il-piż kollu, imma issa jaf il-għala. Għinni, Ġesù, biex nafda fil-Providenza maħbuba tiegħek, hekk kif tippermetti li t-tbatija tintiseġ f’ħajti u ma’ ħajti. Agħmel li nifhem li qabel ma int għaddejtli s-salib, bl-imħabba kollha int ħarist lejh, u tajthuli tal-qies tiegħi. Ħu ħsiebi int u agħtini l-qawwa bħalma tajt lil Xmun. Meta mbagħad nidħol f’saltnatek, insir naf, bħalma Xmun sar jaf, l-għeġubijiet li s-Salib tiegħek ħadem f’ruħi.

Ammen.
VI

Is-Sitt Stazzjon
Il-Veronika tixxotta wiċċ Ġesù
Ġesù tiegħi, fejn huma dawk il-mijiet ta’ nies li int kont fejjaqthom mill-mard tar-ruħ u tal-ġisem? Fejn kienu dawk li int kont fejjaqt, fil-waqtiet xħin kont fil-bżonn ta’ xi ħadd jagħtik imqar l-iċken faraġ? L-ingratitudni tant kellha ttaqqallek qalbek li kien ikun kważi impossibbli għalik li ġġorr dak is-salib. Ikun hemm waqtiet meta jien ukoll inħoss li l-isforzi tal-ħidmiet tiegħi għas-saltna ta’ Alla huma bla fejda u jisfaw fix-xejn. Għajnejk ġrew xejn qalb il-folla biex tara ssibx xi ftit faraġ imqar mingħand bniedem wieħed – sinjal wieħed ta’ ħniena, sinjal wieħed ta’ niket għalik?
Qalbi tibki bil-ferħ xħin niftakar f’waħda mara li għelbet il-biża’ u l-ħsieb ta’ x’jistgħu jgħidu n-nies u offrietlek il-velu rqiq tagħha biex tixxotta wiċċek kollu dmija. Il-qalb mimlija mħabba tiegħek li dejjem tgħarrex għall-iċken sinjal ta’ mħabba, stampat fuq il-velu fin ix-xbieha ta’ wiċċek imbiċċer. Kif qatt tista’ tinsa lilek innifsek għalkollox u tippremja lil dak il-ġest ċkejken ta’ tjubija ħiereġ mill-qalb?

Ikolli nammetti li jien waħda minn dawk li kont nibża’ ngħid li nafek, u mhux bħalma għamlet il-Veronika. Hi xejn ma qagħdet tagħti kas jekk id-dinja kollha ssir taf li hi kienet tħobbok. Ġesù ta’ qalbek maqsuma, agħtini dik il-kwalità tant meħtieġa għal ruħi biex nagħti xhieda billi nxerred il-Kelma tiegħek – biex inxandar lill-popli kollha dwar l-imħabba tiegħek lejhom. Ibgħat ħafna ħaddiema fl-għalqa tad-dwieli tiegħek, ħalli b’hekk il-popli tan-nazzjonijiet kollha jirċievu l-Aħbar it-tajba. Stampa x-Xbieha divina tiegħek f’ruħi u ħalli lill-velu fin tan-natura umana tiegħi jsir jixbah perfettament lill-Ispirtu kollu mħabba tiegħek.

Ammen.

VII
Is-Seba’ Stazzjon
Ġesù jaqa’ għat-tieni darba

Ġesù tiegħi, waħda mill-kwalitajiet sbieħ li n-nies kienu jammiraw fik kienet il-qawwa li kont turi f’waqtiet fejn kien ikun hemm dawk li jwaqqgħuk għar-ridikulaġni – il-ħila li ma kontx tħalli liż-żuffjett tagħhom ikissrek. Imma issa int waqajt għat-tieni darba – milli jidher ġejt megħlub mill-uġigħ tas-Salib. Il-popli li ġġudikawk skont ma kienu qed jaraw għajnejhom, għamlu żball terribbli. Dik li fik dehret bħala dgħufija ma kienet xejn għajr saħħa qawwija li ma tqabbilha ma’ xejn!

Jien sikwit niġġudika lil dak li jkun mill-apparenza, imma ħafna drabi kemm immur imqarrqa! Id-dinja għandha ħabta li tiġġudika b’dan il-mod xejn ġust ta’ dixxerniment. Id-dinja tħares ’l isfel lejn dawk li għamlu ħilithom fil-ħajja, imma li issa għal xi raġuni waqgħu fil-bżonn ta’ ħaddieħor. Id-dinja tiġġudika lill-foqra bħala falluti, lill-morda bħala ma jiswew għal xejn, u lil dawk mgħobbija biż-żmien bħala piż. Fid-dawl tat-tieni waqgħa tiegħek, kemm imur imqarraq min jagħmel dak it-tip ta’ ġudizzju! L-aqwa mument tiegħek kien dak l-iktar dgħajjef. L-ikbar trijonf tiegħek kien f’dak li kien jidher bħala falliment. L-ikbar att ta’ mħabba tiegħek sar xħin kulħadd warrbek. L-ikbar wirja ta’ qawwa tiegħek urejtha f’dak il-punt fejn in-nuqqas ta’ saħħa fniek u xeħtek mal-art.

Ġesù hekk dgħajjef imma fl-istess waqt kollok qawwa, agħtini l-grazzja li nara lil hinn minn dak li jidher u nagħraf l-Għerf tiegħek fil-qalba tad-dgħufija. Agħti lill-anzjani, lill-morda, lil dawk bi ħtiġijiet speċjali kemm fiżikament u kemm mentalment, lil dawk neqsin mis-smigħ u mid-dawl, il-frott tal-ferħ, ħalli huma jkunu konxji mid-don tal-Missier u mid-differenza kbira bejn dak li tara d-dinja u dak li jara l-Missier, ħa jħossuhom rebbieħa fid-dgħufija tagħhom, għax b’hekk il-qawwa ta’ Alla turi ruħha.

Ammen.
VIII
It-Tmien Stazzjon
Ġesù jkellem lin-nisa twajba

Ġesù tiegħi, nibqa’ mistgħaġba quddiem il-mogħdrija tiegħek lejn l-oħrajn, proprju fil-waqt li int kont teħtieġ min jagħdrek. Meta jien inkun għaddejja mit-tbatija, mingħajr ma ninduna nibda naħseb fija nnifsi biss. Imma int, xħin rajt dawk in-nisa twajba jibku għax kienu qed jarawk tiġi tturmentat, insejt għalkollox lilek innifsek u farraġthom. Għallimthom jaraw fil-fond it-tifsira tal-Passjoni tiegħek. Int ridthom jifhmu li l-veru ħażen, li huma kellhom jibku dwaru, kien il-fatt tat-tbatija li batejt minħabba li ma ġejtx aċċettat u milqugħ mill-Poplu l-magħżul – poplu maqtugħ għalih minn kull nazzjon ieħor, li ma riedx jaċċetta lill-Iben ta’ Alla.

L-att tal-Fidwa seta’ jibqa’ għaddej mingħajr ħadd qatt ma jkollu l-ħila jneħħilek id-dinjità tiegħek bħala l-Iben ta’ Alla, imma kienu l-ħażen, ir-regħba, l-għira u l-ambizzjoni fi qlub dawk li suppost għarfuk, il-punt li fuqu kellhom għalxiex jitnikktu dawk in-nisa twajba. Għaliex il-vera ħasra kienet li tkun daqshekk qrib ta’ Alla magħmul bniedem u ma tindunax bih!
Ġesù tiegħi, wisq nibża’ li jien nagħmel l-istess meta nsaffi x-xorb mill-insetti u nibla’ l-iġmla –meta nneħħi s-sifja minn għajn il-proxxmu u ninsa t-travu li għandi f’għajni. Kemm hu don kbir dan id-don tal-fidi! Hija grazzja mill-iktar għolja li tippossedi l-Ispirtu tiegħek. Għaliex għadni ma mxejtx ’il quddiem fil-qdusija f’ħajti? Ma nindunax bik taħt is-sura ta’ ħafna bnedmin batuti bi tbatijiet diversi, imma narahom biss bħala sempliċement bnedmin, ċirkustanzi u ġrajjiet umani, u mhux bħala l-id maħbuba tal-Missier Etern li tmexxi kollox. Għin lil dawk li qatgħu qalbhom, lill-morda, lil dawk li huma weħidhom u lill-anzjani, biex jagħrfu u jħossu l-preżenza tiegħek f’nofshom.

Ammen.
IX
Id-Disa’ Stazzjon
Ġesù jaqa’ għat-tielet darba

Ġesù tiegħi, minkejja l-għajnuna ta’ Xmun, int erġajt waqajt għat-tielet darba. B’dana kollu qed tgħidli li matul ħajti ħa jkun hemm ħafna drabi meta jien naqa’ u nerġa’ naqa’ minkejja li jkolli l-għajnuna mingħand il-maħbubin tiegħi u ħbiebi? Ġieli ngħaddi minn żminijiet meta s-slaleb li tippermettili f’ħajti jkunu aktar milli niflaħ. Inħoss daqslikieku s-sofferenzi kollha ta’ matul ħajti, f’salt wieħed qed jagħfsu fuqi kollha f’daqqa f’dak il-mument preżenti, għalhekk nogħtor u ma nkunx niflaħ iktar għas-slaleb.

Minkejja li qalbi tingħafas narak daqshekk dgħajjef u bla difiża, huwa ta’ faraġ għal ruħi li naf li inti tifhem it-tbatijiet tiegħi mill-esperjenza tiegħek stess. Imħabbtek lejja riditek tgħaddi minn kull tip ta’ tbatija biex tagħtini l-eżempju u tagħmilli l-kuraġġ. 
Meta mill-fond ta’ qalbi toħroġli l-karba: “Din it-tbatija li qed insofri hi ferm iżjed milli niflaħ”, tgħidli int minn taħt l-ilsien: “Iva, nifhmek”! Meta naqta’ qalbi wara ħafna waqgħat, tgħidli int fil-ġewwieni nett tiegħi: “Ibqa’ miexja. Jien naf kemm hi ħaġa iebsa li tqum mill-waqgħa”!
Huma ħafna dawk dipendenti mill-alkoħol u d-droga li huma mġarrba qatigħ fl-isforzi tagħhom biex jegħlbu dgħufijiethom, billi waqt li jippruvaw joħorġu minnhom, kull darba jerġgħu jaqgħu. Permezz tal-umiljazzjoni li ħassejt f’din it-tielet waqgħa, agħtihom il-kuraġġ u l-perseveranza biex jerfgħu salibhom u jimxu warajk.

Ammen.
X

L-Għaxar Stazzjon
Ġesù mneżża’ minn ħwejġu

Ġesù tiegħi, donnu ma’ kull pass li meddejt lejn il-Kalvarju kont tgħaddi minn umiljazzjoni ġdida oħra. Kemm rgħext xħin neżżgħulek ħwejġek quddiem il-poplu! Imma int xtaqt li tħalli din id-dinja kif dħalt fiha – maqtugħ għalkollox mill-kumditajiet tad-dinja. Bla dubju int trid turini kemm verament tħobbni bi mħabba altruwista. Imħabbtek għalija ma switlekx ħlief tbatija u niket. Int tajt kollox u ma stennejt xejn lura. Għaliex jien insibha daqshekk iebsa li ninqata’ mill-ħwejjeġ tad-dinja?

Għażiż Ġesù, hekk kif kont hemm, wieqaf fuq dik l-għolja għal wiċċ ir-riħ, tirtogħod bil-bard u bil-mistħija u mkexkex bil-biża’, il-ħsibijiet maħbuba tiegħek daru xejn lejn il-Missier biex titolbu jkollu ħniena minn dawk li jkasbru l-att ta’ mħabba u jwaqqgħuh għaż-żuffjett? Tlabt xejn maħfra għal dawk illi r-regħba li għandhom iġġagħalhom jigdbu, iqarrqu u jisirqu għal ftit muniti tal-fidda?

Għażiż Ġesù, aħfrilna lkoll. Agħti ħarsa ta’ ħniena lejn id-dinja, għax il-bniedem tilef triqtu f’dinja fejn il-prinċipji tagħha jqiegħdu l-kilba għall-ġibda karnali bħala logħba għall-gost u l-lussu bħala ħtieġa. Id-distakk mill-ħwejjeġ tad-dinja sar sempliċiment parti mill-ħajja iebsa li jgħixu l-foqra, filwaqt li l-ubbidjenza titqies bħala d-difett tad-dgħajjef. Ikollok ħniena minna u agħti lill-poplu tal-lum il-kuraġġ biex jagħraf u jsir jaf lilu nnifsu u d-dawl biex jinbidel.

Ammen.
XI

Il-Ħdax-il Stazzjon
Ġesù msammar mas-Salib

Mhux lakemm timmaġina lil Alla jiġi msammar ma’ salib mill-ħlejjaq tiegħu stess. Moħħi jsibha ferm diffiċli biex jasal jifhem xi mħabba kienet li ppermettiet li tiġri ħaġa bħal din! Għażiż Ġesù, hekk kif dawk il-manigoldi deffsulek dawk l-imsiemer tqal ġo jdejk u ġo saqajk, offrejtu xejn dak l-uġigħ bħala ħlas għal xi dgħufija partikulari tal-bniedem jew għal xi dnub? Il-musmar f’idek tal-lemin serva bħala tpattija għal dawk li jaħlu ħajjithom fix-xalar u fl-apatija?

Il-musmar f’idek tax-xellug serva bħala riparazzjoni għal dawk l-erwieħ ta’ ħajja kkonsagrata li jgħixu ħajja bierda? Kien għalhekk li int ftaħt idejk beraħ, biex turina kemm tassew tħobbna? Hekk kif dawk saqajk, li tant terrqu fuq art taħraq u kollha trab, ġew imsammra, qabadhom xejn xi bugħawwieġ u nġibdulek f’uġigħ tal-mewt, biex tagħmel riparazzjoni għal dawk kollha li b’ħeffa kbira jiġru fit-triq wiesgħa tad-dnub, medhijin biss bihom infushom?

Għażiż Ġesù, donnha mħabbtek żammitlek idejk u saqajk milli jiċċaqalqu, filwaqt li qalbek qed titlob lil min iħobbha lura. Tidher qisek qed tgħajjat mill-quċċata tal-għolja: “Inħobbok, ersaq lejja; ara, ma nistax niċċaqlaq, jien ma nistax inweġġgħek, mentri int tista’ tweġġagħni”. Kemm tassew ikollu qalbu iebsa dak li jara mħabba bħal din u jdawwar wiċċu! Jaqaw mhux tassew li jien ukoll dawwart wiċċi meta ma aċċettajtx bl-imħabba r-Rieda tal-Missier? Għallimni nżomm idejja dejjem miftuħin biex inħobb, biex naħfer u nagħti servizz, filwaqt li iktar inkun lesta li niġi mweġġgħa milli nweġġa’ lil ħaddieħor, sodisfatta li nħobb mingħajr ma nistenna l-imħabba lura.

Ammen.
XII
It-Tnax-il Stazzjon
Ġesù jmut fuq is-Salib

Miet Alla! Mhux ta’ b’xejn li l-art theżżet, ix-xemx inħbiet, il-mejtin qamu u Marija addolorata kienet hemm wieqfa ħdejk! Il-ġisem uman tiegħek ta ruħu fil-mewt, imma d-Divinità tiegħek, għażiż Ġesù, baqgħet tkompli turi l-qawwa tagħha. Il-ħolqien kollu rribella hekk kif il-Verb magħmul bniedem ħalla lil din id-dinja. Kellu jkun il-bniedem biss li, minħabba li kien mimli wisq bih innifsu u wisq stinat, ma ndunax u lanqas għaraf ir-realtà vera li kienet qed isseħħ.

Il-missjoni tal-Fidwa ġiet mitmuma! Il-bniedem qatt m’għandu jkollu l-ebda skuża biex jinsa kemm tassew ħabbejtu. Il-ħalliel fuq il-lemin tiegħek ra xi ħaġa li ma setax ifisser: ra biedem minxur ma’ għuda u fl-istess waqt għaraf li kien Alla. Il-fatt li kien fil-bżonn ġagħlu jinduna bil-ħtija tiegħu u fik jara li ma kontx ħati. Il-wegħda għall-ħajja ta’ dejjem għenitu jieħu bis-sabar is-sigħat ta’ tortura li kien baqagħlu jgħix. 
Ħalliel komuni wieġeb għal imħabbtek b’fidi profonda, b’tama u bi mħabba. Hu ra iktar milli għajnejh setgħu jaraw – hu ħass preżenza li m’għarafx ifissirha u ma qagħadx jargumenta dwarha. Kien fil-bżonn u għalhekk aċċetta l-mod li bih Alla għoġbu jgħinu.

Għażiż Ġesù, aħfer is-suppervja tagħna ta’ kemm ngħaddu sigħat ngħarblu, ġranet nargumentaw, jekk mhux ukoll inqattgħu ħajjitna nirrifjutaw il-Mewt tiegħek li hi misteru mill-iktar għoli. Ikollok ħniena minn dawk li l-intelliġenza tagħhom twassalhom biex jimtlew bihom infushom u fis-suppervja tagħhom qatt ma jħossu l-ħtieġa li jfittxu l-faraġ għand il-Bniedem tad-Duluri.

Ammen.
XIII
It-Tlettax-il Stazzjon
Ġesù jitniżżel minn fuq is-Salib
Ġesù tiegħi, x’mument ta’ niket kbir kien għal Marija Ommok, illi fl-aħħar ħaddnitek magħha u setgħet tara dawk il-pjagi kollha li int sofrejt minħabba dnubietna! Marija l-Maddalena tkexkxet tara ġismek mejjet; filwaqt li Nikodemu, dak li kien jibża’ minn x’jaħsbu n-nies u kien jiġi jżurek billejl, ma ħasibhiex darbtejn u malajr, bil-kuraġġ kollu, għen lil Ġużeppi ta’ Aramatija jniżżlek minn fuq is-Salib. Issa għal darb’oħra tinsab imdawwar biss bi ftit minn dawk li kienu jsegwuk. Meta nkun għaddejja minn mumenti ta’ solitudni u ta’ falliment, ħa nġib quddiem għajnejja dan il-mument ta’ solitudni u ta’ falliment totali – falliment f’għajnejn il-poplu. Imma kemm tqarrqu, kemm kien żbaljat il-kunċett tagħhom ta’ suċċess! L-ikbar att ta’ mħabba ġie mogħti fid-deżolazzjoni u l-ikbar u l-aqwa missjoni li qatt irnexxiet seħħet u ġiet mitmuma meta kollox kien jidher mitluf. Għażiż Ġesù, u jien mhux hekk qed jiġrili f’ħajti? Niġġudika n-nuqqasijiet tiegħi bl-aħrax għax nistenna minni nnifsi l-perfezzjoni u mhux il-qdusija. L-idea tiegħi ta’ suċċess hi li kollox għandu jintemm sewwa – skont kif jogħġob lili.

Agħti lill-bnedmin kollha l-grazzja li jifhmu li hu iżjed importanti li jagħmlu r-Rieda tiegħek milli s-suċċess. Jekk ikun hemm fejn jien ma nirnexxix, għax int tippermetti li jiġrili hekk, għall-ġid tiegħi, allura għallimni kif għandi nsarraf in-nuqqas ta’ suċċess li jkolli biex jiswieli ta’ ġid għal ruħi. Ħallini ngħid kif darba għidt int, illi li nagħmel ir-Rieda tal-Missier hu l-ikel tiegħi. La tħallix li l-istandardi tad-dinja jaħkmuni jew jeqirduli t-tajjeb li int fassalt għalija – li nitqaddes u li b’ħafna mħabba nagħmel ir-Rieda tal-Missier. Agħmel li naċċetta t-tifħir jew it-tort, is-suċċess jew il-falliment bl-istess serenità.

Ammen.
XIV

L-Erbatax-il Stazzjon
Ġesù jitqiegħed fil-qabar
Ġesù tiegħi, ġismek qiegħduh jistrieħ f’qabar ħaddieħor. Twelidt fil-faqar u mitt ta’ fqir. Meta ġejt fid-dinja l-bnedmin kienu reqdin u l-anġli kantaw, u issa int u tħalli id-dinja l-Ħolqien siket u huma biss ftit li qed jibkuk. Żewġ ġrajjiet, it-tnejn li huma mgewżra fid-dalma. Il-biċċa l-kbira tagħna l-bnedmin hekk ngħixu, ħafna minna f’ħajjitna nkunu nafu u jafuna biss xi ftit nies. Għażiż Ġesù, b’dan kollu kont qed tipprova tgħidilna li f’ħajjitna dak li jiswa hu kemm aħna qegħdin nagħmlu u nwettqu r-Rieda tal-Missier? Tgħid għad nitgħallmu nkunu umli u nikkuntentaw ruħna b’dak li aħna, qegħdin fejn qegħdin u aħna x’aħna?

Tgħid il-Fidi tagħna għad tkun soda biżżejjed li tara l-qawwa fid-dgħufija u t-tajjeb li jista’ joħroġ mit-tbatijiet ta’ ħajjitna? Tgħid it-tama tagħna għad tkun tafda għalkollox fil-Providenza tiegħek, anki meta ma nsibux fejn immiddu rasna? Tgħid imħabbitna għad tkun soda biżżejjed li ma tiskandalizzax bis-salib?
Ġesù tiegħi, kif tkun waħdek mimdud fil-qabar, aħbili ’l ruħi f’qalbek. Ħalli ’l qalbi tkun bħal nar li jsaħħnek mir-reżħa tal-qabar. Ħalli x-xewqa li għandi li nsir nafek u li nħobbok iservu bħal fanal ħa jdawlu d-dalma ta’ madwarek. Ħalli ’l ruħi tishar u tkanta bil-mod innu ta’ mħabba mimli ndiema sakemm jgħaddu s-sigħat li jqarrbu l-Qawmien tiegħek. Ħallini nifraħ fuq li nifraħ, għażiż Ġesù, flimkien mal-anġli, f’innu ta’ tifħir u ħajr għal dik l-imħabba daqshekk sublimi, għal dak Alla daqstant qawwi, għal dak il-jum mill-iktar kbir!
Ammen.
Talba tal-Għeluq
Ġesù tiegħi, għadni kemm imxejt pass pass miegħek it-Triq tas-Salib. Inħossni nirgħex minnek quddiem din ir-realtà, għax, min-naħa tiegħi nilmenta minn tbatijieti, u nsibha iebsa li nobdi r-Rieda tal-Missier. Inħossni nitfixkel quddiem il-faqar, il-mard, il-ġuħ, ir-regħba u l-mibegħda li hawn fid-dinja.
Hemm ħafna nies fid-dinja li qed ibatu intortament. Hemm dawk li jitwieldu b’nuqqasijiet fiżiċi u mentali. (Hemm dawk li s-slaleb tagħhom ma jidhrux f’għajnejn ħaddieħor). Tgħid aħna naslu biex nifhmu li inti għadek tkompli ġġorr Salibek f’kull moħħ u ġisem ta’ kull bniedem? 
Għinni nagħraf ir-Rieda tal-Missier f’dak kollu li ngħaddi minnu fil-ħajja ta’ kuljum. Għax dak hu li int għamilt: kont tara r-Rieda tal-Missier f’dawk li kienu jippersegwitawk, fl-għedewwa tiegħek, fit-tbatijiet tiegħek.

Int rajt ġmiel fis-Salib u ħaddantu miegħek bħal teżor mixtieq. L-inġustizzja u t-tbatija fid-dinja dallmuli lil moħħi, għaldaqstant tlift id-dehra tal-glorja li għad trid tiġi. Għinni nafda fil-Missier u nasal biex nifhem li saħansitra anki wara l-iċken tbatija hemm xi ħaġa kbira. Hemm Xi Ħadd li jgħinni nerfa’ salibi biex inkun niflaħ inġorru fuq spallejja – imqar fl-iċken irritazzjoni ta’ dwejjaq li nġarrab ta’ kuljum hemm l-Għerf Divin li jgħinni.

Għallimni nagħraf kemm għandu x’jgħallimni salibi, agħtini l-għerf biex nagħraf il-ħtieġa tiegħu. Għallimni nagħraf is-sbuħija tal-varjetà tas-Salib u l-qawwa li takkumpanja saħansitra l-iċken salib. Imqaddsa Marija u Omm tiegħi, aqlagħli l-grazzja li nkun Ġesù fil-proxxmu u li nara lil Ġesù fil-proxxmu.

Ammen.

